
〈曜彌等遂陷宫城。至大極前殿。縱兵大掠幽帝於端門逼辱羊皇后殺皇太子詮。發掘陵墓。焚燒宫廟。城府蕩盡。百官及男女遇害者三萬餘人。逐〉

〈遷帝于平陽。彌之掠也。曜禁之。彌不從曜。斬其牙門王延以徇彌怒與曜阻兵相攻死者千餘人。彌長史張嵩諫曰。明公與國家共興大事事業甫〉

〈耳便相攻討。何靣見主上乎。平洛之功。誠在将軍。然劉曜皇族。冝小下之。晉二王平吳之鑒其則不逺。願明將軍以爲慮。縱將軍阻兵不還。其若子〉

〈弟宗族何。彌曰。善微子吾不聞此過也。於是詣曜謝結分如初彌曰。下官聞過乃是張長史之功。曜謂嵩曰。君爲朱建矣豈况范生乎。各賜嵩金百〉

〈斤。彌謂曜曰。洛陽天下之中。山河四險之固。城池宫室無假營造可徙平陽都之。曜不從焚燒而去。彌怒曰。屠各子豈有帝王之意乎。汝奈天下何〉

〈遂引衆東屯項關初曜以彌先入洛不待巳怨之。至是嫌隙遂構。劉暾說彌還據青州。彌然之。乃以左長史曹嶷爲鎮東將軍。給兵五千多齎寳物〉

〈還鄉里招誘亡命且迎其室。彌將徐邈高梁輒率部曲數千人隨嶷去彌益衰弱。初石勒惡彌驍勇。常宻爲之備彌之破洛陽也多遺勒美女寳貨〉

〈以結之。時勒擒苟晞以爲左司馬。彌謂勒曰。公獲苟晞而用之。何其神妙使晞爲公左。彌爲公右天下不足定也。勒愈忌彌陰圖之劉暾又勸彌徵〉

〈曹嶷籍其衆以誅勒。於是彌使暾詣青州令曹嶷引兵會巳而詐要勒。共向青州。暾至東阿爲勒游騎所獲。勒見彌與嶷書大怒。乃殺暾。彌未之知。〉

〈勒伏兵襲。彌殺之。并其衆。史臣曰。惠皇失御政。紊朝危。難起蕭墻。毒痡函夏。九州波駭。五嶽塵飛。干戈日尋。戎車競逐。王彌好亂樂禍。挾詐懷姦。命〉

〈儔嘯侣。伺間侯隙。助悖逆於平陽肆殘忍於都邑。遂使生靈塗炭。神器𣴑離。邦國軫麥秀之哀。宫廟興黍離之痛。豈天意乎豈人意乎。何醜虜之猖〉

〈狂。而亂離之斯瘼者也。張昌等或鴟張淮浦。或蟻聚𠛼衡。招烏合之㐫徒。逞豺狼之貪暴。憑陵險隘。屈强江湖。未淹𡻕稔。咸至誅戮。實自取之。非爲〉

〈不幸峻約。同惡相濟。生此亂階。孫盧同類相求嗣成妖逆。至乃干戈掃地災沴滔天雖樊謝之毒被含靈。李郭之禍延宫闕。方㐫比暴弗是加也。譙〉

〈縱乘兹釁隙。肆彼姦謀。旋踵而亡無足論矣。賛曰。中朝失政王彌肇亂。神器𣴑離。生靈塗炭。羣妖伺隙構兹多難。荐食𠛼衡。陵虐江漢。孫盧姦慝。〉

〈約峻殘賊。窮凶極暴。爲鬼爲蜮縱竊岷峨。旋至顛踣。楊正𢖍音義𢘌古賢反本作怰痡普胡反蜮音域踣傍北反〉


王機〈晉書列傳。機。字令明。長沙人也。父毅廣州刺史。甚得南越之情機美姿儀俶儻有度量。陳恢之亂。機年十七。率衆撃破之。常慕〉









[image: ]

[image: ]

取自“https://zh.wikisource.org/w/index.php?title=Page:永樂大典06828.pdf/3&oldid=1601435”


					分类：	未校对




				

			
			
		

		
			

		 此页面最后编辑于2019年7月14日 (星期日) 13:24。
	本站的全部文字在知识共享 署名-相同方式共享 4.0协议之条款下提供，附加条款亦可能应用。（请参阅使用条款）
在部份国家和地区，包括中国大陆、澳门和台湾，作者精神权（含署名权）永久有效（详情）。

Wikisource®和维基文库标志是维基媒体基金会的注册商标；维基™是维基媒体基金会的商标。
维基媒体基金会是在美国佛罗里达州登记的501(c)(3)免税、非营利、慈善机构。




		隐私政策
	关于维基文库
	免责声明
	行为准则
	开发者
	统计
	Cookie声明
	手机版视图



		[image: Wikimedia Foundation]
	[image: Powered by MediaWiki]





		

	
 

 

		
		

开关有限宽度模式







